На воскресном богослужении 4 гласа

Первый антифон. 

Благослови, душе моя, Господа, благословен еси, Господи. Благослови, душе моя, Господа, и вся внутренняя моя Имя Святое Его. Благослови, душе моя, Господа и не забывай всех воздаяний Его: очищающаго вся беззакония твоя, исцеляющаго вся недуги твоя, избавляющего от истления живот твой, венчающаго тя милостию и щедротами, исполняющаго во благих желание твое: обновится яко орля юность твоя. Щедр и милостив Господь, долготерпелив и многомилостив. Благослови, душе моя, Господа, и вся внутренняя моя имя святое Его. Благословен еси Господи.
Второй антифон. 

Хвали, душе моя, Господа. Восхвалю Господа в животе моем, пою Богу моему, дондеже есмь. Не надейтеся на князи, на сыны человеческия, в них же несть спасения. Изыдет дух его, и возвратится в землю свою: в той день погибнут вся помышления его. Блажен, ему же Бог Иаковль помощник его, упование его на Господа Бога своего. Сотворшаго небо и землю, море и вся, яже в них. Хранящаго истину в век, творящаго суд обидимым, дающаго пищу алчущим. Господь решит окованныя, Господь умудряет слепцы. Господь возводит низверженныя, Господь любит праведники. Господь хранит пришельцы, сира и вдову приимет, и путь грешных погубит. Воцарится Господь во век, Бог твой, Сионе, в род и род.

Третий антифон.

Во царствии Твоем помяни нас, Господи, егда приидеши во Царствии Твоем.

Блажени нищии духом, яко тех есть царство небесное.

Блажени плачущии, яко тии утешатся.

Блажени кротции, яко тии наследят землю.

Блажени алчущии и жаждущии правды, яко тии насытятся.

Блажени милостивии, яко тии помиловани будут.

Блажени чистии сердцем, яко тии Бога узрят.

Блажени миротворцы, яко тии сынове Божии нарекутся.

Блажени изгнани правды ради, яко тех есть Царство Небесное.

Блажени есте, егда поносят вам, и изженут, и рекут всяк зол глагол на вы, лжуще Мене ради.

Радуйтеся и веселитеся, яко мзда ваша многа на небесех.

После входа священника с Евангелием поются тропари:

Светлую воскресения проповедь / от Ангела уведевше Господни ученицы / и прадеднее осуждение отвергша, / апостолом хвалящася глаголаху: / испровержися смерть, воскресе Христос Бог, / даруяй мирови велию милость.

Благословен еси, Христе Боже наш, иже премудры ловцы явлей, ниспослав им Духа Святаго, и теми уловлей вселенную, Человеколюбче, слава Тебе!

Слава Отцу и Сыну и Святому Духу и ныне, и присно, и во веки веков. Аминь.

Егда снисшед языки слия, разделяше языки Вышний, егда же огненныя языки раздаяше, в соединение вся призва, и согласно славим Всесвятаго Духа.

Затем поётся “Трисвятое” (“Святый Боже, Святый крепкий, Святый Бессмертный, помилуй нас”). Затем священник возглашает прокимен 4 гласа, народ повторяет:
Яко возвеличишася дела Твоя, Господи, / вся премудростию сотворил еси.
В конце службы поётся псалом:

Благословлю Господа на всякое время, / выну хвала его во устех моих. О Господе похвалится душа моя: / да услышат кротцыи и возвеселятся. Возвеличите Господа со мною, / и вознесем имя его вкупе. Взысках Господа, и услыша мя / и от всех скорбей моих избави мя. Приступите к нему и просветитеся, / и лица ваша не постыдятся.  Сей нищий воззва, и Господь услыша и, / и от всех скорбей его спасе и.  Ополчится ангел Господень окрест боящихся его / и избавит их. Вкусите и видите, яко благ Господь: / блажен муж, иже уповает нань.  Удержи язык твой от зла / и устне твои, еже не глаголати льсти. Уклонися от зла и сотвори благо: / взыщи мира и пожени и. 

